
Immap naqqani aatsitassarsiortoqannginnissaa siunertaralugu Naalakkersuisut 

inatsisilioqqullugit Inatsisartut alajangiiffigisassaattut siunnersuut 

(Inatsisartunut ilaasortaq, Pipaluk Lynge, Inuit Ataqatigiit) 

 

Aappassaaneerneqarnera 

 

Naleqqamiit siunnersuuteqartoq Pipaluk Lynge, Inuit Ataqatigiit, kiisalu 

Inuussutissarsiornermut Aatsitassanullu Ataatsimiititaliaq siunnersuummik 

suliaqarsimanerannut qutsavigaagut. 

 

Naleqqamiit siullermeerneqarnerani isummersuutigut pingaarnerit attatiinnarpagut. 

Isumaqataavugut imartatta, imaani pisuussutitta uumassusillit, kiisalu aalisarnerup 

piniarnerullu illersorneqarnissaat pingaaruteqarluinnarlunilu pisariaqarmat. 

 

Nunatsinni imaq inuussutissarsiornitsinnut, aningaasaqarnitsinnut aammalu 

inooriaatsitsinnut tunngaviulluinnarpoq. Taamaattumik immap naqqani aatsitassarsiornermi 

avatangiisinut kingunerisinnaasai pillugit ilisimasaqarnerput naammattumik 

tunngavissaqartinnagu mianersortumik ingerlatsinissaq pisariaqarpoq. 

 

Ataatsimiititaliap isumaliutissiissutaani aamma erseqqissarneqarpoq immap naqqani 

aatsitassarsiornerup avatangiisinut sunniutigisinnaasai pillugit ilisimatuussutsikkut ilisimasat 

suli killeqartorujussuusut. 

 

Tamatumunnga atatillugu WWF-ip aammalu Oceans North Kalaallit Nunaata 

saqqummiussaat maluginiarpagut. 

 

Taakku ilaatigut tikkuarpaat immap naqqani aatsitassarsiorneq imaani uumasut 

najugaqarfiinut, nerisareqatigiinnut aammalu aalisarnermut piniarnermullu 

ajoqusiisinnaasoq. 

 

Aamma erseqqissarpaat immap naqqani avatangiisit ajoquserneqassagaluarpata, 

iluarseqqinnissaat sivisoorujussuusinnaasoq, ilaannilu iluarseqqinneqarsinnaajunnaarlutik. 

 

Tamanna Naleqqamiit isumaqarpugut pimoorulluinnartariaqaripput. 

Aalisarneq piniarnerlu nunatsinni inuussutissarsiutaannaanngillat. Aalisarneq piniarnerlu 

piorsarsimassusitsinnut, kinaassutsitsinnut aammalu sinerissami innuttaasut ulluinnarni 

inuunerannut ilaalluinnarput. 

 

Taamaattumik imartatta illersorneqarnissaa inuiaqatigiittut akisussaaffitsinnut ilaavoq. 

 

Siullermeerinninnermi Naleqqamiit oqaatigaarput Naalakkersuisut namminneq politikkikkut 

aalajangiillutik immap naqqani aatsitassarsiorneq unitsikkallarsinnaagaat. 

 

Tamanna siornatigut uuliamik gassimillu ujaasinermut tunngatillugu takusimavarput, 

Naalakkersuisut akuersissutinik nutaanik tunniussisarneq unitsinniarlugu aalajangermata. 

 

Taanna isummernerput suli attapparput. 

 

Naalakkersuisut immap naqqani aatsitassarsiornissamut akuersissutinik nutaanik 

tunniussinnginnissaq politikkikkut aalajangiiffigisinnaavaat. 

 

Taamaakkaluartoq ataatsimiititaliap suliarinninnerata kingorna allannguutissatut siunnersuut 

saqqummiunneqartoq Naleqqamiit isumaqatigaarput. 

 

Allannguutissatut siunnersuut naapertorlugu immap naqqani aatsitassarsiornissamut 

misissueqqaarnissamut piiaanissamullu akuersissutinik tunniussisarneq piffissami 

aalajangersimasumi unitsikkallarneqassaaq. 

 

Unitsitsigallarneq aallaaviatigut ulloq 31. december 2029-mi atorunnaassaaq. Taamaattorli 

Naalakkersuisut ukiut marlukkaarlugit sivitsuisinnaassapput, tamannalu sioqqullugu 

Inatsisartuni ataatsimiititaliaq attuumassuteqartoq ilisimatinneqartassalluni. 

 

Naleqqamiit isumaqarpugut taamatut aaqqiissuteqarneq imartatta illersorneqarnissaanut 

aammalu siunissami periarfissat ataavartumik mattunneqannginnissaannut 

oqimaaqatigiissitsinerusoq. 

 

Uani pingaaruteqartipparput ilisimasaqarnerput suli killeqartillugu mianersornissaq, 

peqatigisaanillu siunissami ilisimatusarnikkut ineriartorneq malinnaavigiuarnissaa. 

 

Aatsitassarsiornerup iluani teknologii ineriartortuarpoq. Taamaattumik ullumikkut 

ilisimanngisagut siunissami ilisimasaqarfiginerulersinnaavagut. 

Kisianni tamanna imaanngilaq siunissami immap naqqani aatsitassarsiorneq 

akuersaarneqartariaqartoq. Tamanna aatsaat avatangiisinut, aalisarnermut piniarnermullu 

kingunerisinnaasai naammattumik ilisimasaqarfigilerutsigit nalilersorneqartariaqarpoq. 

 

Erseqqissassavarput imartatta illersorneqarnissaa aammalu nunatsinni pisuussutinik 

akisussaassusilimmik atuinissamut periarfissat imminnut akerleriittariaqanngimmata. 

 

Siunissami periarfissat nalilersorneqarsinnaapput, kisianni tamanna pinngortitatta aammalu 

inuussutissarsiutitta pingaarnerit innarlerneqarnissaat akigalugu pissanngilaq. 

 

Naleqqamiit pingaaruteqarluinnartutut isigaarput nunatta pisuussutai pillugit aalajangiinerit 

nunatsinni nammineerluta aalajangiunneqartarnissaat, ilisimasat tunngavigalugit 

innuttaasullu soqutigisaat aallaavigalugit. 

 

Taamaattumik ataatsimiititaliap allannguutissatut siunnersuutaa tapersersorparput, 

tassanimi mianersornissaq aammalu siunissami ilisimasaqarnerulernissamut periarfissaq 

ataatsimoortinneqaramik. 

 

Naalakkersuisut aappassaaneerinninnermut akissuteqaamminni oqaatigaat 

allannguutissatut siunnersuut akuersissutigineqassappat, immap naqqani 

aatsitassarsiornermik unitsitsigallarneq pillugu inatsisissatut siunnersuut 2027-mi 

upernaakkut ataatsimiinnermi saqqummiunneqassasoq. 

Tamanna Naleqqamiit tusaatissatut tiguarput, naatsorsuutigaarpullu Naalakkersuisut 

piffissaliussaq taanna malillugu suliaq naammassissagaat. 

 

Taamatut oqaaseqarluta ataatsimiititaliap isumaliutissiissutaa aammalu 

amerlanerussuteqartut allannguutissatut siunnersuutaat Naleqqamiit tapersersorpagut. 

 

Qujanaq. 


